
TIJORAT BANKLARI FAOLIYATI 
SAMARADORLIGINI 

OSHIRISHDA RAQAMLI 
TEXNOLOGIYALARDAN 

FOYDALANISH YO‘LLARI
Mirpulatova Luiza Mansurovna

O‘zbekiston Respublikasi Bank-moliya akademiyasi tayanch 
doktoranti

Annotatsiya: Maqolada O‘zbekiston tijorat banklari faoliyatining samaradorligini oshirishda raqamli texnologiyalardan foy-
dalanishning amaliy holati tahlil qilingan va muammolari aniqlangan. Aniqlangan muammolarni bartaraf qilish va raqamli 
texnologiyalardan foydalanish samaradorligini oshirish yo‘llari bo‘yicha amaliy taklif, tavsiyalar keltirilgan.

Kalit so‘zlar: tijorat bank, iqtisodiy samaradorlik, raqamli texnologiyalar, daromadlilik ko‘rsatkichi, xorijiy tajriba.

Abstract: The article analyzes the practical situation of using digital technologies in increasing the efficiency of commercial 
banks in Uzbekistan and identifies problems. Practical proposals and recommendations are presented on ways to elimi-
nate identified problems and increase the efficiency of using digital technologies.

Key words: commercial banking, economic efficiency, digital technologies, profitability index, foreign experience.

Аннотация: В статье анализируется практическая ситуация использования цифровых технологий в повышении 
эффективности коммерческих банков Узбекистана и выявляются проблемы. Представлены практические предло-
жения и рекомендации по путям устранения выявленных проблем и повышения эффективности использования 
цифровых технологий.

Ключевые слова: коммерческий банкинг, экономическая эффективность, цифровые технологии, индекс рента-
бельности, зарубежный опыт.

K I R I S H
Jahonda raqamli iqtisodiyot rivoji davrida bank xizmat turlarini zamonoviy texnologiyalarni qo‘llash orqali 

ko‘rsatishni tadqiq qilish kabi masalalarga e’tibor kuchayib bormoqda. Bu sohada bank xizmat turlarini sama-
rali boshqarishning zamonaviy integrallashgan axborot tizimlarini joriy etish, tizim ma’lumotlarining shaffofligi 
va himoyalanishini ta’minlash, raqamli iqtisodiyot texnologiyalarini qo‘llash hamda axborot tizimlarining o‘zaro 
axborot integratsiyasini samarali ravishda amalga oshirish metodikasini takomillashtirish masalalari asosiy ten-
densiyalardan hisoblanadi. Raqamli iqtisodiyot va innovatsiyalarning keng rivojlanishi tijorat banklari tomonidan 
xizmat turlarini axborot tizimlarini takomillashtirib borishni taqozo etmoqda.

O‘zbekistonda ham bank xizmat turlarini rivojlantirish xususan, unda axborot kommunikatsion texnologi-
yalardan keng foydalangan holda bank xizmatlarining yangi turlarini joriy etish masalasi bugungi kunda dolzarb 
hisoblanadi. Jumladan, banklar tomonidan kichik va yirik moliyaviy texnologiya kompaniyalari mijozlarga ko‘rsa-
tiladigan hizmatlarni yaxshilash uchun “sun’iy aql-idrok” (artificial intelligence) va raqamli texnologiyalardan 
keng foydalanilmoqda. Chunki, bozordagi yangi raqobatchilar barcha o‘lchamdagi eski moliyaviy institutlarga 
tahdid sola boshladi. Shu bilan birga yangi texnologiyalar bank xizmatlari bozorida katta imkoniyatlar eshigini 
ochmoqda.

Mamlakatda oxirgi yillarda zamonaviy axborot-kommunikatsiya texnologiyalarini rivojlantirish, tijorat 
banklari xizmat turlarining yangi mexanizmlarini joriy etish yuzasidan katta ishlar olib borilmoqda. Xususan, 
Prezidentning “Axborot texnologiyalari va kommunikatsiyalari sohasini yanada takomillashtirish chora-tadbirlari 
to‘g‘risida”gi (Farmon, 2018), “O‘zbekiston Respublikasida raqamli iqtisodiyotni rivojlantirish chora-tadbirlari 
to‘g‘risida”gi (qaror, 2018), “2020-yil – Ilm-ma’rifat va raqamli iqtisodiyot yili”b deb e’lon qilinganligi hamda 2030-
yilga qadar “Raqamli O‘zbekiston” konsepsiyasini ishlab chiqish belgilanganligi, bu borada bank tizimi oldiga 
qator vazifalarni bajarishni keltirib chiqaradi.

Yuqoridagi konseptual g‘oyalardan kelib chiqqan holda, mazkur maqola mavzusining dolzarb ekanligini  
asoslash mumkin.

M A V Z U G A  O I D  A D A B I Y O T L A R N I N G  T A N Q I D I Y  T A H L I L I
Dunyoda axborot texnologiyalarining rivojlanishi jarayonida, raqamli iqtisodiyot atamasi yuzaga keldi va 

ushbu atama birinchi marta “Elektron raqamli jamiyat: tarmoq asrining afzalliklari va kamchiliklari” kitobida 
1995 yilda ishlatilgan. Don Tapskot (2016) fikricha, bozor subyektlari faoliyatini raqamli transformatsiyalashning 
asosiy omili raqamli madaniyatni rivojlantirish hisoblanashi ta’kidlangan. 

Amerikalik dasturchi Nikolas Negroponte (1995) tomonidan “raqamli iqtisodiyot” terminini amaliyotga kiri- 
tildi. Hozirda bu istilohni butun dunyodagi siyosatchilar, iqtisodchilar, jurnalistlar, tadbirkorlar – deyarli barcha 
qo‘llamoqda. Butun jahon banki 2016 yilda dunyodagi raqamli iqtisodiyotning ahvoli haqida ilk ma’ruzasini e’lon 
qilindi.

“Raqamli iqtisodiyot” atamasi ilmiy amaliyotga ispaniyalik va amerikalik sotsiolog, axborotlashgan jamiyat-
ning yetakchi tadqiqotchisi Manuel Kastels (1999) tomonidan kiritilgan. Bu borada u o‘zining “Axborot davri: 
iqtisod, jamiyat va madaniyat” nomli uch jildli monografiyasi chop etilgan. Uning fikricha raqamli iqtisodiyot 
atamasi ikki xil turdagi tushunchalarni ifodalanadi:

● birinchidan, raqamli iqtisodiyot – bu rivojlanishning zamonaviy bosqichi hisoblanib, u ijodiy mehnat  
va axborot ne’matlarining ustuvor o‘rni bilan tavsiflanadi.

● ikkinchidan, raqamli iqtisodiyot – bu o‘ziga hos nazariya bo‘lib, uning o‘rganish obyekti, axborotlashgan 
jamiyat hisoblanadi. Raqamli iqtisodiyot nazariyasi o‘z rivojlanishining boshlang‘ich davridadir, chunki 
sivilizatsiyaning raqamli axborot bosqichiga o‘tishi bir necha o‘n yil avvallari boshlangan. 

Ushbu tushunchalarni bog‘lab turadigan omil – bu iqtisodiy jarayonlarning globallashuvida axborot tex-
nologiyalarining birlamchi o‘rinni egallashi bo‘lib hisoblanadi.

Fikrimizcha, raqamli iqtisodiyot, bu – alohida faoliyat turi emas. Bu, aslida, ishbilarmonlik, sanoat obyekt-
lari, xizmatlar deganidir. “Raqamli” atamasi mazkur sohalarning barchasi axborot texnologiyalaridan faol foyda-
lanishni anglatadi. Agar oddiy iqtisodiyotda moddiy buyumlar asosiy resurs hisoblansa, raqamli iqtisodiyotda bu 
qayta ishlanadigan hamda uzatiladigan axborot, ma’lumotlar bo‘ladi. Ularning tahlilidan so‘ng to‘g‘ri boshqarish 
bo‘yicha yechim ishlab chiqiladi.

T A D Q I Q O T  M E T O D O L O G I YA S I
Mavzu bo‘yicha ilmiy tadqiqot olib borishda analitik taqqoslash, tadqiqotning mantiqiy va taqqoslama tahlil 

ma’lumotlarni guruhlash, ularni bir-biri bilan solishtirish yo‘li bilan statistik qayta ishlash usuli, miqdor va sifat 
ko‘rsatkichlar hisoblash kabi uslublardan foydalanildi. 

T A H L I L  V A  N A T I J A L A R
Raqamli texnologiyalar iqtisodiyotning ko‘rinishi va tuzilmasini o‘zgartirib, odatdagi biznes modellarini 

buzadi, yakka tartibdagi xo‘jalik yurituvchi subyektlar va butun mamlakat orasida raqobat va raqobatbardosh-
likni oshiradi, bozorlar va imkoniyatlarning kengayishiga olib keladi. Bunga Mc Kinsey Global instituti (2015) 
hisobotida keltirilgan ma’lumotlarga asoslanib, oxirgi 20 yil davom etgan o‘sishdan so‘ng, jahon yalpi ichki 
mahsulotidagi tovarlar, xizmatlar va mollarning an’anaviy oqimlari ulushi 2007-yildagi 53 foizdan 2014-yilda 39 
foizgacha kamayganini misol qilib ko‘rsatish mumkin. 2005-yildan 2014-yilgacha bo‘lgan davrda transchegar-
aviy ma’lumotlar almashinuvi hajmi 45 barobar oshdi. 2014-yildan boshlab jahonda tovarlar savdosining qariyb 
12 foizi xalqaro elektron tijorat orqali amalga oshirilib kelinmoqda.

“The Boston Consulting Group” (2016) ma’lumotlariga ko‘ra, Xitoydagi elektron tijoratni rivojlantirishning 
yuqori darajasi e’tiborni tortmoqda. Bunda Xitoyning elektron tijorat aylanmasi 18 milliard dollarni tashkil etib, 
ushbu davrda xitoylik iste’molchilar internet sotib olish uchun taxminan 750 milliard dollar sarflaydilar, bu AQSh 
va Buyuk Britaniya ko‘rsatkichlarini  birga qo‘shib hisoblagandan ham ko‘proq. Umuman, Xitoy Savdo vazirligi 
ma’lumotlariga ko‘ra, 2016-yil oxirigacha mamlakatning xalqaro elektron tijoratda ulushi 39,2 foizni tashkil etdi. 
Shu bilan birga, mamlakatda 2016-2022-yillarda qabul qilingan tarmoqni rivojlantirish dasturiga muvofiq, elek-
tron tijorat hajmi 5 yil ichida 5,8 trln. AQSh dollari. “McKinsey & Company” (2016) institutining taxminlariga 
ko‘ra 2025-yilga kelib raqamli texnologiyalar Xitoy yalpi ichki mahsulotining 22 foizga, Rossiya uchun esa  
34 foizgacha oshishiga olib keladi. 2025 yilgacha AQShda raqamli texnologiyalarning yaratilishidan kutilayotgan 
harajatlar 1,6-2,2 trillion AQSh dollari darajasiga yetishi mumkin ko‘rsatib o‘tilgan.

1-jadval: 2022 yil uchun I-DESI subindekslari1

Mamlakatlar
Raqamli 
(I-DESI) 
indeksi

Bog‘lanish 
darajasi

Inson 
kapitali

Internetdan 
foydalanish

Raqamli 
texnologiyalar 
integratsiyasi

Raqamli 
davlat 

xizmatlari

Janubiy Koreya 75,2 79,8 75,6 74,5 63,8 83,0

Norvegiya 73,0 75,8 69,1 85,2 65,8 72,5

Islandiya 72,7 72,4 80,2 75,9 75,7 53,7

Yaponiya 68,5 72,5 69,7 73,9 53,0 75,0

Avstraliya 67,8 56,8 80,5 57,8 57,3 88,9

Kanada 67,0 59,6 67,3 66,2 65,4 81,5

AQSh 66,7 71,3 56,2 71,0 61,8 79,0

Yangi Zelandiya 65,8 55,4 79,3 58,2 55,6 81,6

EIning 28 davlati 58,9 62,9 58,0 59,7 51,3 63,1

Isroil 55,6 54,3 57,4 58,5 45,2 65,4

Rossiya 47,5 38,9 64,1 48,7 29,8 56,8

Xitoy 45,3 47,8 40,5 45,3 40,7 58,6

Chili 44,9 47,8 42,6 32,9 40,5 61,4

Turkiya 41,5 43,3 53,1 35,9 27,7 43,2

Braziliya 39,7 39,5 39,2 33,8 27,8 62,4

Meksika 43,1 45,5 41,6 30,0 33,7 67,2

1-jadval ko‘rsatkichlariga ko‘ra, Janubiy Koreya, Norvegiya va Islandiya  birinchi uchtalikni egallab turibdi. 
Rossiya esa yetakchilik qilayotgan Janubiy Koreya davlatidan 27,7  ko‘rsatkichga ortda qolmoqda, ammo Xitoy, 
Chili, Turkiya, Braziliya va Meksika davlatlaridan yuqori pog‘onalardan joy olgan. Umuman,  Rossiya bugungi 
kunda raqamli iqtisodiyotni joriy qilish jarayonida yuqori potensialga ega davlat, deb tan olinadi.

Dunyo taraqqiyotida raqamli texnologiyalarning o‘rni va ahamiyati yil sayin ortib bormoqda. Ayniqsa, texnik 
transformatsion jarayonlarning moliyaviy sektorlarga keng tadbiq etilishi bank tizimlari, to‘lov operatsiyalari, 
kreditlash va boshqa shu turdagi xizmatlar samaradorligini yanada oshirmoqda. Moliyaviy xizmatlarni yax-
shilaydigan va optimallashtiradigan bu xildagi texnologiyalar – “Fintex” (ing. “Fin Tech”) nomi bilan yuritiluvchi 
moliyaviy texnologiyalar hisoblanadi.

“Accenture” konsalting (2017) ma’lumotlariga ko‘ra, 2017-yil dunyo bo‘yicha fintexstartaplar uchun jami 
27,4 mlrd dollar sarflangan, bu ko‘rsatkich 2016-yilga nisbatan 18 foizga ko‘p bo‘lgan. Kutilayotgan eng muvaf-
faqiyatli moliyaviy texnologiyalar ro‘yxatini tuzuvchi The Forbes Fin Tech 50 ning qayd etishicha, AQShdagi 
moliyaviy xizmatlar va bozor kapitalizatsiyasi 8,5 trln dollarga teng mahalliy bank sektorlariga jiddiy raqobatchi 
bo‘lib turibdi. Ta’kidlash o‘rinliki, moliyaviy texnologiyalar nafaqat moliyaviy kapitallar bilan ish ko‘ruvchi jismoniy 
va yuridik shaxslar, balki moliyaviy bozorning o‘z qiyofasini ham o‘zgartirib yuborishga qodir. Bu xildagi ishlan-
malar ma’lumotlarni tahlil qilish, birjadagi holatlarni nazoratga olish hamda investitsiyalar uchun strategiyalar 
tanlash imkoniyatini beradi.

Bugungi kunda mamlakatimizda ham raqamli iqtisodiyot rivoji bo‘yicha hukumat tomonidan bir qancha 
ijobiy ishlar qilinmoqda, xususan, Prezidentimizning Oliy Majlisga Murojaatnomasida (2020) “Taraqqiyotga 
erishish uchun raqamli bilimlar va zamonaviy axborot texnologiyalarini egallashimiz zarur va shart. Bu bizga 
yuksalishning eng qisqa yo‘lidan borish imkoniyatini beradi. 

Zero, bugun dunyoda barcha sohalarga axborot texnologiyalari chuqur kirib bormoqda hamda raqamli 
texnologiyalar nafaqat mahsulot va xizmatlar sifatini oshiradi, ortiqcha xarajatlarni kamaytiradi. Shu bilan birga, 
meni juda qattiq tashvishga soladigan va bezovta qiladigan eng og‘ir illat – korrupsiya balosini yo‘qotishda 
ham ular samarali vositadir. Buni barchamiz teran anglab olishimiz darkor” deb hamda, “Afsuski, bank tizimi 
raqamli texnologiyalarni qo‘llash, yangi bank mahsulotlarini joriy etish va dasturiy ta’minotlar bo‘yicha zamon 
talablaridan 10-15 yil orqada qolmoqda. 2020-yildan boshlab har bir bankda keng ko‘lamli transformatsiya 
dasturi amalga oshiriladi. Bu borada banklarimizning kapital, resurs bazasi va daromadlarini oshirish alohida 
e’tiborimiz markazida bo‘ladi” deb ta’kidlab o‘tganlari alohida ahamiyatga molikdir.

1 Manba: EuropeanCommission. I-DESI 2019 – ma’lumotlari asosida tayyorlandi.

Banklar faoliyatida raqamli iqtisodiyotning qulayliklari sifatida, to‘lovlar uchun xarajatlarning kamayishi 
(masalan, bankka borish uchun yo‘lkira va boshqa resurslar tejaladi), tovarlar va xizmatlar haqida ko‘proq va 
tezroq ma’lumot olinishi, raqamli dunyodagi tovar va xizmatlarning jahon bozoriga chiqish imkoniyatlari kattaligi 
va Fidbek (iste’molchi fikri)ni tez olish hisobiga tovar va xizmatlar jadal takomillashtirilishi misol bo‘la oladi. 

Ma’lumki, raqamli iqtisodiyot davrida tijorat banklari tomonidan aholiga innovatsion texnologiyalarni keng 
joriy etgan xolda bank xizmatlarini ko‘rsatishda internet global tarmog‘i foydalanuvchilarining soni muhim o‘rin 
tutadi. 

1-rasm: Masofadan bank xizmatlarini ko‘rsatuvchi tizimlardan foydalanuvchilar soni (turlari bo‘yicha) 2019 yil 1 
yanvar xolatiga2

O‘zbekiston Respublikasi Axborot texnologiyalari va kommunikatsiyalarini rivojlantirish vazirligi ma’lu-
motlariga ko‘ra mamlakatda internet tarmog‘idan foydalanuvchilarning umumiy soni 2022-yil boshida 20 mln 
nafardan oshgan. Bu ko‘rsatkich 2021-yil boshiga nisbatan 36% ga oshganini ko‘rsatadi. Mobil internet foy-
dalanuvchilarning soni esa 3,504 mln.ga yetgan. Mobil telefonlar aholini qaysi holati (harakatdami, turg‘unmi)
dan qat’i nazar, internetdan foydalanish imkonini bermoqda. Internet va mobil aloqaning barcha foydalanuvchi-
lari banklar uchun istiqbolli mijozlar hisoblanadi. Shuning uchun tijorat banklarining masofaviy bank xizmatlari 
doirasini kengaytirish va ularning qulay tomonlarini ko‘rsatib berish strategik vazifaga aylangan. Bank hisob-
varaqlariga masofadan xizmat ko‘rsatish tizimlari – bu mijozning masofadan bergan topshiriqlariga asosan 
(bankka kelmasdan) bank xizmatlarini taqdim etish texnologiyalaridir.

Respublika bo‘yicha 2022-yil holatiga bank hisobvaraqlarini masofadan boshqarish tizimlaridan foyda- 
lanuvchilar jami soni 10153,4 mingta bo‘lib, shundan yuridik shaxslar va yakka tartibdagi tadbirkorlar soni 691 
mingtani tashkil etgan bo‘lsa, jismoniy shaxslar soni esa 9,4 mln.tani tashkil etdi. Bu esa, 2021-yil 1-yanvar 
holatiga (7959,1 mingtaga) nisbatan bank hisobvaraqlarini masofadan boshqarish tizimlaridan foydalanuvchilar 
jami soni 127,6 foizni, mos ravishda yuridik shaxslar va yakka tartibdagi tadbirkorlar soni (359,7 mingtaga nis-
batan) 186,6 foizni hamda jismoniy shaxslar soni (7599,3 mingtaga nisbatan) 124,5 foizni tashkil qilganligidan 
dalolat beradi.

Hozirda, bank sohasidagi islohotlarning asosiy maqsadi – tijorat banklarini mijoz uchun ishlashga 
o‘rgatishdan iboratligini inobatga olib, aholida bank tizimiga nisbatan ishonchni shakllantirish va banklar faoli-
yatiga chetdan aralashishga chek qo‘yish dolzarb masala hisoblanadi. Shu maqsadda banklarda axborot tex-
nologiyalarini keng tatbiq etish orqali ularning dasturiy ta’minotini tubdan yangilash, zamonaviy kadrlar tayyor-
lash maqsadida xorijiy mutaxassislar bilan birgalikda davlat banklarida zamonaviy bank amaliyoti, menejmenti 
va xizmatlarini joriy etish uchun rahbarlik lavozimlariga xorijiy yetakchi moliya institutlarining malakali mutaxas-
sislarini jalb etish jarayonlarini izchil davom ettirish hamda kreditlash amaliyotida “kredit tarixi” axborot tizimini 
to‘liq ishga tushirish zaruriyati ortgan. 

2 Manba: http://infocom.uz/- saytlari ma’lumotlari asosida tayyorlandi.

X U L O S A  V A  T A K L I F L A R
O‘zbekiston tijorat banklarining jahon banklari bilan hamnafas bo‘lib yashashi  integratsiyalashuv va global- 

lashuv jarayonlarining faollashuviga keng yo‘l ochmoqda. Bir tomondan integratsion jarayonlarning rivojlan-
ishi zamonaviy AKTdan foydalanishni taqozo etsa, ikkinchidan, biznes transformatsiyasini vujudga keltirdi. 
Ushbu jarayonlarni iqtisodiy-siyosiy jihatdan o‘rganish  va ilmiy xulosalar chiqarish davr talabi hisoblanadi. 
Raqamli iqtisodiyot korrupsiya va “qora iqtisodiyot”ning asosiy kushandasidir. Chunki, raqamlar hamma narsani 
muhrlaydi, xotirada saqlaydi, kerak paytda ma’lumotlarni tez taqdim etadi. Bunday sharoitda biron ma’lumotni 
yashirish, yashirin bitimlar tuzish, u yoki bu faoliyat haqida to‘liq axborot bermaslikning iloji yo‘q, kompyuter 
hammasini namoyon qilib qo‘yadi. Ma’lumotlar ko‘pligi va tizimliligi yolg‘on va qing‘ir ishlarga yo‘l bermaydi, 
chunki tizimni aldash imkonsiz. Natijada “iflos pullarni” yuvish, mablag‘larni o‘g‘irlash, samarasiz va maqsadsiz 
sarflash, oshirib yo yashirib ko‘rsatish imkoni qolmaydi. 

Fikrimizcha innovatsion va axborot texnoligiyalari orqali faoliyat yuritadigan xo‘jalik yurituvchi subyektlarini 
rivojlantirish bo‘yicha tijorat banklari tomonidan quyidagi chora-tadbirlarning bajalishiga alohida e’tibor qaratish 
lozim:

■ O‘zbekiston bank amaliyotida innovatsion onlayn kreditlash xizmatlarini yo‘lga qo‘yish zarur.
Rivojlangan davlatlar bank amaliyotida kreditlash amaliyoti onlayn tarzda keng qo‘llanilmoqda. Bu xizmat 
turini takomillashtirishda internet tezligi va sifatini yaxshilash, tadbirkorlik subyektlarining kompyu- 
ter savodxonligini oshirish lozim. Chunki, innovatsion onlayn kreditlash tadbirkorlik subyektlarini ko‘p 
kuch va vaqt sarflamasdan kreditlash amaliyotiga bo‘lgan talabini qondirish bilan ifodalash mumkin.

■ Tijorat banklari kredit amaliyotida xo‘jalik subyektlari faoliyatidagi sun’iy kredit boqimandalikni yuzaga 
keltirish holatlarini bartaraf etish maqsadida innovatsion va axborot texnoligiyalari orqali faoliyat yurita-
digan tadbirkorlik subyektlariularga “kredit ta’tili” berishni yo‘lga qo‘yish zarur.
Fikrimizcha, tijorat banklari tomonidan innovatsion va axborot texnoligiyalari orqali faoliyat yuritadigan 
xo‘jalik yurituvchi subyektlariga ajratiladigan kreditlarni asosiy qarz va foizlarini qaytarish muddatlarini 
ularni ishlab chiqarish davridan kelib chiqqan holda belgilanishi, uning kelgusidagi faoliyatining rivojla-
nishiga madad bo‘lgan bo‘lardi.

